
Brev d’annunzia cun IA  

L'intelligenza artifiziala (IA) ta po gidar a scriver la brev d'annunzia. Ella ta po dar ideas e 
reelavurar tia brev d'annunzia. Ils texts formulads cun agid da la IA èn savens fitg generals e 
nunpersunals. Perquai èsi impurtant, che ti controlleschas ed adatteschas els. Dovra la IA 
perquai mo sco agid cumplementar. 

Infurmaziun impurtanta: Protecziun da datas 

Guarda che ti n'endateschias betg tias datas persunalas (num, adressa, data da 
naschientscha, numer da telefon, adressa dad e-mail) en la IA. Stizza tias datas persunalas 
en tes texts u remplazza ellas tras tegnaplazza (p.ex. via Muster, XYZ e.u.v.). 

Las preparaziuns 

En in emprim pass scrivas ti si tut quai che ti vuls menziunar en tia brev d'annunzia. 
Ponderescha, pertge che ti vuls questa plazza d'emprendissadi e pertge che ti es la 
persuna adattada per ella. Sche ti has in inserat da la plazza d'emprendissadi, pos ti 
t'orientar a quel. 
Noda: 

− tes roms da scola preferids, tes interess e tias fermezzas 

− tias impressiuns dal fufragnadi (tge t'ha plaschì, tge lavurs has ti pudì far?) 

− pertge che la professiun plascha a tai e pertge ch'ella è adattada per tai 

− pertge che quest manaschi d'emprendissadi plascha a tai 

Applitgar la IA 

Tscherna ina IA che ti vuls duvrar per scriver la brev d'annunzia (ChatGPT, Copilot, Gemini 
e.u.v.). Per che ti survegnias in resultat util, stos ti descriver exactamain tge che ti vuls en tes 
prompt (tia dumonda). 
Per exempel: «Scriva per mai ina brev d'annunzia per in emprendissadi sco ...». Ultra da quai 
èsi util, sche ti integreschas l'inserat da la plazza d'emprendissadi. 

Sche ti n'has nagin inserat da la plazza d'emprendissadi, scriva il suandant «Scriva per mai 
ina brev d'annunzia per in emprendissadi sco ... tar la firma ...». 

Cumplettescha tes prompt cun ulteriuras instrucziuns: «Scriva en ina lingua simpla en 
rumantsch / tudestg da scrittira svizzer. Dovra las suandantas infurmaziuns [agiunta qua tut 
tias notizias davart tai e tes interess, senza tias datas persunalas.] Il text duai avair max. 
1500 segns.» 

Correcturas, adattaziuns e formataziuns 

Ussa pos ti duvrar il resultat da la IA sco basa per tia brev d'annunzia. Copiescha il text en in 
document da Word e formatescha el sco brev. Musters per quai chattas ti sin 
www.berufsberatung.ch/bewerbungsbrief-schreiben. 

Il cuntegn e la grammatica da la proposta da la IA duessas ti exnum adattar. Quai vul dir: 

− Adattar il text da la IA e remplazzar tras formulaziuns persunalas che correspundan a tia 
lingua. 

− Las frasas duain tunar sco quai che ti formulassas. Ti stos er chapir bain ils cuntegns. 

− Controllescha ils fatgs davart il manaschi d'emprendissadi. È quai propi correct, quai 
che la IA pretenda? 

− Tudestg: Remplazza il «ß» tras ss e stizza la comma suenter la titulaziun e suenter il salid, 
perquai ch'ins na dovra betg quai en Svizra. 

− Stizza er las lingettas «–», sche ti na las dovras normalmain betg. Ellas èn ina 
caracteristica da las frasas da la IA. 

− Cumplettescha il text cun tes num, tia adressa, tia scola e cun autras datas persunalas. 

A la fin: betg emblidar da laschar leger tes geniturs, tes magister u tia magistra ubain tia 
cussegliadra u tes cussegliader da professiun la brev d'annunzia. 

Ulteriuras utilisaziuns e cunfins 

A la tschertga d'ina plazza d'emprendissadi pos ti duvrar la IA er per autras chaussas: 

− Ti pos laschar cumparegliar professiuns sumegliantas. 

− Ti pos exercitar il discurs da preschentaziun. Inditgescha a la IA, tar tge interpresa che ti 
ta preschentas per tge plazza d'emprendissadi. Ella duai alura far dumondas adattadas 
pussaivlas e ta preparar per il discurs. 

Tes curs da la vita percunter, na duessas ti betg far cun la IA, perquai ch'el cuntegna fitg 
bleras datas persunalas. Dovra empè da quai in muster da l'internet, che ti pos chargiar giu 
ed emplenir cun tias datas. Exempels chattas ti sin www.berufsberatung.ch/lebenslauf-
erstellen. 

Impurtant 

Pensa adina, che er la IA fa sbagls e na crai betg tut, quai ch'ella di. Controllescha sias 
indicaziuns e tematisescha ellas cun tes geniturs, tias persunas d'instrucziun u tia 
cussegliadra / tes cussegliader da professiun. 

